
Hər il noyabrın 17-si Azərbaycan Xalq
Cümhuriyyətinin atributu olan üçrəngli,
ay-ulduzlu bayrağın yenidən Azərbaycanın
müstəqillik rəmzi kimi muxtar respublika-
mızda qaldırıldığı gün kimi qeyd olunur. 

1990-cı il noyabrın 17-si Naxçıvanın müs-
təqillik tarixinə çox əhəmiyyətli tarixi gün
kimi düşmüşdür. Xalqımızın həyatında dönüş
nöqtəsi sayılan həmin əlamətdar hadisə ulu
öndər Heydər Əliyevin tarixi xidmətləri ilə
bağlıdır. Xalqımızın ümummilli lideri Heydər
Əliyevin 1990-cı ilin iyulunda Naxçıvana
qayıdışı və bu qədim Azərbaycan diyarında
milli dövlətçiliyimizin bərpası istiqamətində
atdığı tarixi addımlar, nəinki Naxçıvanı, bü-
tövlükdə, Azərbaycanı məhv olmaq təhlükə-
sindən xilas etdi. Ölkədə cərəyan edən mü-
rəkkəb və ziddiyyətli bir dövrdə Naxçıvana
rəhbərlik edən dahi liderin milli dövlət quru-
culuğu sahəsində qəbul etdiyi mühüm qərarlar
Azərbaycanın müstəqil, demokratik və dünyəvi
dövlət kimi gələcək fəaliyyətinin siyasi və
ideoloji əsaslarını müəyyən etdi. Bu dövrdə
xalqda milli özünüdərki gücləndirən, milli
dövlət rəmzlərinə hörmət təlqin edən geniş-
miqyaslı addımlar atıldı. 1990-cı il noyabrın
17-də Naxçıvan Ali Sovetinin sessiyasında
ümummilli lider Heydər Əliyevin təşəbbüsü
ilə müstəqil Azərbaycan dövlətçiliyinin bərpası
istiqamətində bir çox məsələlər müzakirə
olundu, “Naxçıvan Muxtar Sovet Sosialist
Respublikasının adının dəyişdirilməsi haq-
qında”, “Naxçıvan Muxtar Respublikası Ali
Dövlət hakimiyyəti orqanı haqqında”, “Nax-
çıvan Muxtar Respublikasının Dövlət rəmzləri
haqqında” tarixi qərarlar qəbul edildi. “Nax-
çıvan Muxtar Respublikasının Dövlət rəmzləri
haqqında” Qərara əsasən müstəqilliyimizin
əsas atributlarından olan Azərbaycan Xalq
Cümhuriyyətinin üçrəngli bayrağı Naxçıvan
Muxtar Respublikasının Dövlət Bayrağı kimi
qəbul olundu. Bununla əlaqədar ümummilli
lider Heydər Əliyevin öz əli ilə yazdığı Ali
Məclisin Qərarında deyilirdi:

Naxçıvan Muxtar Respublikası Ali Məclisi
qərara alır:

1) İlk Azərbaycan Xalq Cümhuriyyətinin
üçrəngli Dövlət Bayrağı Naxçıvan Muxtar
Respublikasının Dövlət Bayrağı kimi təsis

edilsin.
2) Naxçıvan Muxtar Respublikasının digər

dövlət rəmzi – Dövlət Himni və gerbi haqqında
məsələ öyrənilib Naxçıvan Muxtar Respub-
likası Ali Məclisinin müzakirəsinə verilsin.

3) Azərbaycan Xalq Cümhuriyyətinin üç-
rəngli Dövlət Bayrağının, bütövlükdə, Azər-
baycan SSR-in dövlət rəmzi kimi təsis edilməsi
məsələsi qanunvericilik təşəbbüsü qaydasında
Azərbaycan SSR Ali Sovetindən xahiş edilsin.

Bundan sonra yeni qəbul olunmuş bayraq
zala gətirilmiş, beləliklə, Azərbaycan Xalq
Cümhuriyyətinin 70 il əvvəl endirilmiş ay-
ulduzlu üçrəngli bayrağı Naxçıvan Muxtar
Respublikasının Dövlət Bayrağı kimi ucal-
dılmışdır. Azərbaycan Respublikasının Pre-
zidenti cənab İlham Əliyev demişdir: “1990-cı
il noyabrın 17-də Heydər Əliyevin təşəbbüsü
ilə Azərbaycan Xalq Cümhuriyyətinin üçrəngli
bayrağı Naxçıvanda rəsmi bayraq kimi qəbul
edildi. Bu tarixi videolar var... Ancaq, eyni
zamanda mən istərdim ki, hər kəs bu tarixi
bilsin və müstəqilliyin əsas səbəbkarlarını
tanısın. Bizim müstəqilliyimizə gedən yol
məhz 17 noyabr 1990-cı ildən başlamışdır
ki, indi dövlət bayrağımız olan üçrəngli
bayraq dövlət bayrağı kimi təsis edildi...”

1991-ci il fevral ayının 5-də Azərbaycan
Respublikası Ali Soveti Naxçıvan Muxtar
Respublikası Ali Məclisinin vəsatətinə baxmış
və üçrəngli bayrağın Azərbaycanın Dövlət
Bayrağı kimi qəbul edilməsi haqqında Qərar
qəbul olunmuşdur. Böyük dövlət xadimi
Heydər Əliyev 1993-cü ildə xalqın təkidli
tələbi ilə Azərbaycanda yenidən siyasi haki-
miyyətə qayıtdıqdan sonra Dövlət Bayrağı
da milli suverenliyin simvolu kimi təsdiq
olundu, Azərbaycan Respublikasının Dövlət
Bayrağı haqqında normativ aktlar qəbul
edildi. Ulu öndərimizin rəhbərliyi altında
hazırlanaraq 1995-ci ildə ümumxalq refe-
rendumu ilə qəbul edilmiş Azərbaycan Res-
publikasının Konstitusiyasında üçrəngli bay-
rağımız dövlət rəmzi kimi təsbit edilib.
Burada göstərilir ki, Azərbaycan Respubli-
kasının Dövlət Bayrağı Azərbaycan dövlətinin

suverenliyinin rəmzidir. Bayrağımızdakı
mavi rəng Azərbaycan xalqının türk mənşəli
olmasını, qırmızı rəng müasir cəmiyyət
qurmaq, demokratiyanı inkişaf etdirmək
istəyini, yaşıl rəng İslam sivilizasiyasına
mənsubluğunu ifadə edir.

Ümummilli lider Heydər Əliyev de-
mişdir: “Azərbaycanın bayrağı, sadəcə,
bayraq deyil. O, bizim dövlətçiliyimizin,
müstəqilliyimizin rəmzidir. Gərək hər bir
evdə Azərbaycan dövlətinin bayrağı olsun,
hər bir ailə Azərbaycan bayrağına itaət
etsin. Bu bayraq gərək hər bir ailənin
həyatının əziz bir hissəsi olsun”. Görkəmli
dövlət xadiminin siyasi kursunu bütün sa-
hələrdə uğurla davam etdirən ölkə Prezi-
denti cənab İlham Əliyev dövlət atribut-
larımıza xüsusi ehtiramla yanaşır. Dövlət
başçısının 2007-ci il 17 noyabr tarixli Sə-
rəncamına əsasən Bakı şəhərində Dövlət

Bayrağı Meydanı yaradılmışdır. “Ginnes”
dünya rekordları təşkilatı 2010-cu il mayın
29-da Azərbaycanın Dövlət Bayrağı dirəyinin
dünyada ən hündür bayraq dirəyi olduğunu
təsdiq edib. Fərəhli haldır ki, dünyanın ən
hündür bayraq dirəyinin ucaldığı Bakıdan
sonra ölkəmizin əksər bölgələrində üçrəngli
bayrağımızın şərəfinə meydanlar yaradılmış-
dır. Belə Bayraq meydanlarından biri də
dövlət atributlarımıza sevgi və hörmətin gös-
təricisi kimi Azərbaycanın ayrılmaz hissəsi
olan Naxçıvan Muxtar Respublikasındadır.
Muxtar respublikamızda dövlət rəmzlərinin
qorunması, yaşadılması və təbliğinə böyük
diqqət göstərilir, dövlət rəmzlərimiz və atri-
butlarımız daim uca tutulur. Naxçıvan Muxtar
Respublikası Ali Məclisinin Sədri cənab
Vasif Talıbovun 2014-cü il 22 avqust tarixdə
imzaladığı “Naxçıvan şəhərində Dövlət Bay-
rağı Meydanı və Muzeyinin yaradılması haq-
qında” Sərəncam bu baxımdan mühüm əhə-
miyyət kəsb edir. 2014-cü il noyabrın 17-də
Dövlət Bayrağı Meydanı və Muzeyinin tən-
tənəli açılış mərasimi keçirilmişdir. Naxçıvan
şəhərindəki Bayraq Meydanında unikal qu-
ruluşa malik Bayraq Muzeyi yaradılmışdır.
Dövlət Bayrağı Muzeyi Naxçıvan şəhərinin
ən hündür ərazisində yerləşir. Bayraq dirəyinin
ətrafında yaradılmış muzey səkkizguşəlidir.
Meydanda dalğalanan Dövlət Bayrağının
uzunluğu 20, eni 10, bayraq dirəyinin hün-
dürlüyü isə 57 metrdir. Muzeydə nümayiş
olunan ümummilli liderimiz Heydər Əliyevin
təşəbbüsü ilə 1990-cı il noyabrın 17-də Nax-
çıvan Muxtar Respublikasının ali qanunverici
orqanında qəbul edilən “Naxçıvan Muxtar
Respublikasının Dövlət rəmzləri haqqında”
Qərarın surəti və həmin tarixi günə aid foto-
şəkillər, tarixən Naxçıvan ərazisində mövcud
olmuş dövlətlərin, eləcə də Naxçıvan xanlı-
ğının bərpa olunmuş bayraqları, gerbləri və
inzibati xəritələri, Naxçıvan xanlığının süvari
dəstələrinə verilən bayraqlar, döyüşçü libasları,
Naxçıvan Muxtar Respublikasının müxtəlif
illərdə qəbul olunmuş konstitusiyaları döv-
lətçilik tariximizi, Naxçıvanda mövcud olmuş

qədim dövlətlərin tarixini öyrənməyə geniş
imkanlar yaradır, gənc nəslin dövlətçilik ənə-
nələrinə sədaqət ruhunda tərbiyə edilməsi
işində mühüm rol oynayır.

Naxçıvan şəhərindəki Bayraq Meydanın-
dan sonra muxtar respublikanın digər böl-
gələrində də istifadəyə verilən Bayraq mey-
danlarında üçrəngli bayrağımız dövlət atri-
butlarımıza olan sevgi və hörmətin göstəricisi,
qələbənin simvolu kimi əbədi yüksəkliyə
qaldırılmışdır. Bu il 8 Noyabr – Zəfər Günündə
Kəngərli rayonunda Bayraq Meydanının is-
tifadəyə verilməsi mərasimində Naxçıvan
Muxtar Respublikası Ali Məclisinin Sədri
cənab Vasif Talıbov demişdir: “Ümummilli
liderimiz Heydər Əliyev deyirdi ki, “Azər-
baycan Respublikasının Ermənistan tərə-
findən işğal olunmuş torpaqları azad edil-
məlidir, müstəqil dövlət kimi Azərbaycan
bütün ərazisinin sahibi olmalıdır, öz sər-

hədlərinə tam nəzarət etmək hüququna nail
olmalıdır”. Ulu öndərin yolunu uğurla da-
vam etdirən Azərbaycan Respublikasının
Prezidenti cənab İlham Əliyevin rəhbərliyi
ilə ordumuz İkinci Qarabağ müharibəsində
torpaqlarımızı işğaldan azad etmiş, Azər-
baycan düşmən üzərində tarixi Qələbə qa-
zanmışdır. Əgər 1993-cü ildə ümummilli
liderimiz Azərbaycanı parçalanmaq və müs-
təqilliyini itirmək təhlükəsindən xilas edərək
Milli Qurtuluşa qovuşdurmuşsa, bu yolu
uğurla davam etdirən ölkə Prezidentinin
rəhbərliyi ilə 2020-ci ildə torpaqlarımız iş-
ğaldan azad olunmuş, ərazi bütövlüyümüz
tam təmin edilmişdir”.

Bu gün üçrəngli bayrağımız dövlətimizin
gücünün və xalqımızın milli birliyinin nişanəsi
kimi dünyanın ən nüfuzlu beynəlxalq təşki-
latlarında, mötəbər mərasimlərdə, ən yüksək
zirvələrdə dalğalanır. Qürurverici haldır ki,
illər öncə cənab Prezidentimizin dediyi
“Bizim bayrağımız Dağlıq Qarabağda, Xan-
kəndidə, Şuşada dalğalanacaqdır. O günü
biz hər an öz işimizlə yaxınlaşdırmalıyıq və
yaxınlaşdırırıq” ifadələri bu gün artıq reallığa
çevrilmişdir. Ötən il 44 günlük Vətən müha-
ribəsində Müzəffər Ordumuzun peşəkarlığı,
Ali Baş Komandanımızın qətiyyətli iradəsi
sayəsində tarixi Qələbə qazandıq. İndi əzəmətli
Azərbaycan bayrağı əzəli, qədim torpaqlarımız
olan, yenidən dirçəldilən, qurulan Cəbrayılda,
Füzulidə, Zəngilanda, Qubadlıda, Hadrutda,
Suqovuşanda, Ağdamda, Kəlbəcərdə, Laçında,
Şuşada, digər kənd və qəsəbələrimizdə, xal-
qımızın tarixi birlik və qəhrəmanlıq simvolu
olan Xudafərin körpüsü üzərində dalğalanır.

Xalqımız onu nicat yoluna çıxaran, döv-
lətçiliyimiz, müstəqilliyimiz yolunda mütərəqqi
addımın atıldığı, Azərbaycanın müstəqillik
rəmzi sayılan Dövlət Bayrağının muxtar res-
publikada qaldırıldığı 17 noyabr gününü
heç zaman unutmayacaq, gələcək nəsillər
dahi siyasətçinin Naxçıvandan başladığı
tarixi xilaskarlıq missiyasını daim hörmət
və ehtiramla xatırlayacaqlar.

“Şərq qapısı”

Üçrəngli Bayrağımız Naxçıvanda əbədi yüksəkliyə qaldırılıb

    Yeni Azərbaycan Partiyası Kəngərli Rayon
Təşkilatının təşkilatçılığı ilə Kəngərli rayo-
nundakı Bayraq Meydanında “Naxçıvandan
dalğalanan müstəqillik rəmzi” adlı tədbir
keçirilib. Tədbiri Yeni Azərbaycan Partiyası
Kəngərli Rayon Təşkilatının sədri, Naxçıvan

Muxtar Respublikası Ali Məclisinin
deputatı Sevda Quluyeva açaraq
çıxış edib.

Bildirilib ki, özünütəsdiq simvolu
olan bayraq bütün dünyada qürur və
güvənc yeri sayılır. Bayraq həm də
dövlətin və xalqın kimliyinin, apardığı
azadlıq mücadiləsinin, təfəkkür və
düşüncə tərzinin ən real ifadəsidir.

Bu baxımdan xalqımızın azadlığını, suveren-
liyini, öz istiqlalı uğrunda apardığı mübarizəni,
milli kimliyini tərənnüm edən üçrəngli bayra-
ğımız bizim milli qürurumuzdur.
    Vurğulanıb ki, Naxçıvan Muxtar Respub-
likasında Heydər Əliyev yoluna uyğun olaraq

dövlət rəmzlərinin təbliğ edilməsi, hörmət
və ehtiram göstərilməsi həmişə diqqət mər-
kəzindədir. “Naxçıvan şəhərində Dövlət Bay-
rağı Meydanı və Muzeyinin yaradılması haq-
qında” Naxçıvan Muxtar Respublikası Ali
Məclisi Sədrinin 2014-cü il 22 avqust tarixli
Sərəncamı ilə Naxçıvan şəhərinin ən hündür
və ən gözəl yerində Dövlət Bayrağı Meydanı
və Muzeyi yaradılıb. 
    Diqqətə çatdırılıb ki, bu gün ölkəmizdə,
eləcə də muxtar respublikamızda dövlət at-
ributlarına hörmət və ehtiram yüksək səviy-
yədədir. Bu gün milli bayrağımız işğaldan
azad edilmiş ərazilərdə qürurla dalğalanır.
Milliliyi, dini inancımızı və müasirliyi tə-

cəssüm etdirən bayrağımıza hörmət əlaməti
olaraq muxtar diyarımızın bir çox bölgələrində
yeni bayraq meydanları yaradılmışdır. 8 No-
yabr – Zəfər Günündə Kəngərli rayonunda
da yeni Bayraq Meydanının istifadəyə veril-
məsi dövlət atributumuz olan bayrağa böyük
hörmət və ehtiramın təsdiqidir. 
    Mövzu ilə bağlı partiyanın Gənclər Birli-
yinin sədr müavini Kənan Məmmədov, par-
tiyanın gənc üzvü Camal Əsgərov fikirlərini
bildiriblər.
    Tədbirdə Yeni Azərbaycan Partiyasının
sıralarına qəbul olunmuş bir qrup gəncə
üzvlük vəsiqəsi təqdim edilib.
    Sonda məktəblilərin ifasında bayrağa həsr
olunmuş şeirlər səsləndirilib.

Babək İSMAYILOV

“Naxçıvandan dalğalanan müstəqillik rəmzi” adlı tədbir keçirilib



2

    Dahi şəxsiyyət Naxçıvana qayıtdıqdan bir
neçə gün sonra Naxçıvan gənclərinin xahişi
ilə onlarla iki saatdan artıq davam edən gö-
rüşdən reportaj “Həmyerlilərimə minnətdaram”
sərlövhəsi ilə “Şərq qapısı”nın oxucularına
təqdim olunur (2 avqust 1990-cı il). Reportajdan
öyrənirik ki, ulu öndər görüş zamanı Azər-
baycan xalqının düşdüyü siyasi böhranın əsl
səbəblərini ölkə rəhbərliyinin məsuliyyətsizliyi,
xalqa can yandırmaması kimi izah
etmiş, Dağlıq Qarabağ münaqişə-
sinin səbəbləri və həlli yolları ilə
bağlı fikirlərini söyləmişdir.
    Tarixdən də göründüyü kimi,
Naxçıvan Muxtar Respublikası Ali
Məclisinin 1990-cı il noyabrın
17-də keçirilən birinci sessiyasında
ümummilli lider Heydər Əliyevin
təşəbbüsü ilə müstəqil Azərbaycan
dövlətçiliyinin bərpası istiqamətində
bir çox məsələlər müzakirə olun-
muş, “Naxçıvan Muxtar Sovet So-
sialist Respublikasının adının də-
yişdirilməsi haqqında”, “Naxçıvan
Muxtar Respublikası Ali Dövlət hakimiyyəti
orqanı haqqında”, “Naxçıvan Muxtar Res-
publikasının Dövlət rəmzləri haqqında” tarixi
qərarlar qəbul edilmişdir. “Naxçıvan Muxtar
Respublikasının Dövlət rəmzləri haqqında”
Qərara əsasən müstəqilliyimizin əsas atribut-
larından olan Azərbaycan Xalq Cümhuriyyə-
tinin üçrəngli bayrağı Naxçıvan Muxtar Res-
publikasının Dövlət Bayrağı kimi qəbul olun-
muşdur. Həmin sessiya haqqında məlumat
“Şərq qapısı”qəzetinin 18 noyabr 1990-cı il
tarixli nömrəsində öz əksini tapmışdır. 
    Naxçıvan Muxtar Respublikası Ali
Məclisinin sentyabrın 4-də keçirilən fövqəladə
sessiyasının stenoqramı, ulu öndərin sessiyada
səsləndirdiyi Bəyanat (6 sentyabr, 1991-ci il)
müstəqillik, dövlətçilik uğrunda Naxçıvandan
başlanan mübarizə tarixini öyrənmək üçün
maraqlı faktlarla zəngindir. 
     “On ikinci çağırış Naxçıvan Muxtar Res-
publikası Ali Məclisinin sessiyasında yaranmış
iqtisadi və ictimai-siyasi vəziyyət müzakirə
edilir” sərlövhəsi ilə dərc olunan, (2 oktyabr
1991, № 193) Ali Məclisin Sədri Heydər
Əliyevin sədrliyi ilə keçirilən sessiyanın ste-
noqramından o da məlum olur ki, Mincivanda
yığılıb qalmış malların daşınması üçün Naxçı-
vana ilk vertolyot alınmış, muxtar respublikadan
50 nəfərin Türkiyənin ali məktəblərində təhsil
alması üçün razılığa gəlinmiş, bu seçimin
ciddi və obyektiv imtahanlar yolu ilə edilməsi,
onlardan 10 nəfərin şəhid övladlarından se-
çilməsi nəzərdə tutulmuşdur. Ulu öndərin
sədrliyi ilə keçirilən sessiyada Sədərək-Türkiyə
körpüsü, Naxçıvan aeroportu kimi strateji əhə-
miyyətli obyektlərin tikintilərinin sürətləndi-
rilərək tezliklə başa çatdırılması məsələləri
də müzakirə olunmuşdur.
     Onu da qeyd etmək lazımdır ki, Azərbaycan
Respublikası Ali Sovetinin 29 avqust 1991-ci il
tarixli sessiyasında xalq deputatı Heydər Əliyevin
Azərbaycandakı siyasi-iqtisadi böhranı, xalqı-
mızın düşdüyü daha ağır və acınacaqlı vəziyyətdə
Azərbaycan Kommunist Partiyasının diktatura
rejiminin mürtəce siyasəti və buraxdığı kobud,
bağışlanılmaz səhvləri böyük cəsarətlə bəyan
etməsi, milli birlik platforması, Azərbaycan
Kommunist Partiyasının bütün strukturlarının
ləğv olunması, əmlakının milliləşdirilməsi ilə
bağlı tarixi fikirlər, həmçinin “Azərbaycanın
Müstəqillik Bəyannaməsi” ilə bağlı mühüm
siyasi təkliflər səsləndirdiyi çıxışın – sessiyada
provakasiya ilə qarşılanan və  heç bir mətbuat
orqanının dərc etməyə cəsarəti çatmadığı çıxışın
mətni ilə də geniş oxucu kütləsi məhz “Şərq
qapısı” vasitəsilə tanış olmaq imkanı əldə et-
mişdir (“Vəziyyətə real qiymət verilməli”, 11
oktyabr 1991, № 199).
    “Şərq qapısı”nın 22 oktyabr 1991-ci il
tarixli 210-cu nömrəsində Bakı və Goranboy
sakinlərinin ermənilərlə döyüşdə itkin düşən-
lərinin tapılması və ya doğmalarının, həqiqətən
də, şəhid olması ilə bağlı yeganə ümid yeri
kimi ümummilli liderə ünvanladıqları müra-
ciətlər dərc olunmuş, məhz ulu öndər Heydər
Əliyevin Ali Məclisin Sədri kimi Ermənistan

Ali Sovetinin Sədri ilə apardığı danışıqlar nə-
ticəsində ermənilərin girov götürdüyü Şahbuz
rayonunun Biçənək kəndinin 2 sakini ilə
yanaşı, Goranboy rayonunun Başqışlaq kən-
dinin sakini Umud Əli oğlu Bayramovun da
Naxçıvan Muxtar Respublikası nümayəndə-
lərinə təhvil verilməsi xəbərini də oxuyuruq. 
    “96-dan 50-si” müsahibəsində Türkiyə
universitetlərinin hazırlıq kurslarında oxuyacaq
50 abituriyentin obyektiv və şəffaflıq əsasında
seçildiyi, onlardan 9-nun şəhid ailələrinin,
imkansız ailələrin uşaqları olması xəbəri isə
(23 oktyabr 1991, №  211) ümummilli liderin
müstəqil Azərbaycanın gələcək təhsil strate-
giyasının əsasını da məhz Naxçıvanda qoy-
masını deməyə əsas verir.
    “Demokratiya və inkişaf yollarında. Nax-
çıvan Muxtar Respublikası Ali Məclisi sessi-
yasının növbəti iclası” (27 oktyabr 1991, №
214) ilə bağlı xəbərdə sessiyanın oktyabrın
26-da keçirilən iclasında Naxçıvan mətbuat
tarixi üçün mühüm olan Naxçıvan Muxtar
Respublikası Nazirlər Kabinetinin təqdimatı
ilə Naxçıvan Muxtar Respublikası Qəzet-
Nəşriyyat, Kitab Ticarəti üzrə İstehsalat Bir-
liyinin bazasında Naxçıvan Muxtar Respub-
likası Dövlət Mətbuat Komitəsinin yaradılması
haqqında qərarın qəbul edildiyi qeyd olunur.
     Sessiyada Naxçıvan sərhədçilər dəstəsinin
komandiri V.K.Jukovun və muxtar respublikada
yerləşən diviziyanın komandiri R.V.Slaboşeviçin
məlumatları dinlənilmiş, İran və Türkiyə ilə
dövlət sərhədlərində sərhəd qurğularının yenidən
tikilməsi, tikanlı məftillərin çəkilməsi məsələsinə
əks münasibət bildirən deputatlar qeyd etmişlər
ki, həmin ölkələrdən muxtar respublika üçün
heç bir təhlükə gözlənilmədiyi üçün sərhədlərin
möhkəmləndirilməsi işinə ehtiyac yoxdur. Ses-
siyanın iclasına sədrlik edən ümummilli lider
Heydər Əliyev yenə də özünəməxsus qətiyyət
və cəsarətlə bəyan etmişdir ki, Sədərək və Or-
dubad zastavalarının Mehri və Artaşat rayonlarına
tabe etdirilməsinin nə kimi məqsədlər daşıdığı
bəlli olmadığı üçün onların Naxçıvan sərhədçilər
dəstəsinə tabe etdirilməsi məqsədəuyğundur.
Dahi siyasətçi bu məsələnin 3 gün ərzində həll
olunması ilə bağlı tapşırıq vermişdir. Muxtar
respublikada olan hərbi hissələrin statusunun
müəyyən edilməsi məsələsi də müzakirə olun-
muşdur (27 oktyabr 1991, № 214).
    “Şərq qapısı” qəzetinin nəşri tarixində dərc
olunan ən mühüm, əlamətdar hadisələrdən
biri də “Həsrət körpüsü açıldı” adlı geniş re-
portajdır. Reportajdan  məlum olur ki, 1991-ci
il oktyabrın 29-da – Türkiyə Cümhuriyyətinin
yaranmasının 68-ci ildönümü türkiyəli qo-
naqların, paytaxt Bakıdan gələnlərin iştirakı
ilə əsl bayram təntənəsi ilə, 70 il həsrət qalan
iki qardaş xalqın həsrətinə son qoyulmuş,
həmin hadisə bütün Türk-islam dünyasında
əlamətdar tarixi bir gün kimi qeyd olunmuşdur.
Sədərək rayonunda Azərbaycanla Türkiyə ara-
sında Araz çayı üzərində salınmış müvəqqəti
körpünün – “Həsrət körpüsü”nün açılışında
Ali Məclisin Sədri, ulu öndər Heydər Əliyev
çıxış edərək bu hadisəni Azərbaycanın müs-

təqilliyi uğrunda muxtar respublikada gedən
demokratik proseslərin mühüm nəticələrindən
biri kimi qiymətləndirmiş, böyük siyasi uzaq-
görənliklə qeyd etmişdir ki, gələcəkdə Türk
dünyası, İslam aləmi nələrə qadir olduğunu
bütün dünyaya sübut edəcək. Körpünün açılışını
bildirən lenti kəsən ulu öndər Türkiyənin
rəsmi nümayəndələri ilə səmimi söhbət etmiş,
türk inşaatçılarının ucaltdıqları körpünün ti-
kintisinə baxmışdır (31 oktyabr 1991, № 216).

Qəzetin 1 noyabr 1991-ci il tarixli 217-ci
nömrəsində dərc olunmuş “Daha bir girov
azad edildi” sərlövhəli minnətdarlıq teleqramı

da diqqəti çəkir. Teleqramda Ali
Məclisin Sədri, dahi rəhbər Heydər
Əliyevin Ermənistanın Ali Sovetinə
göndərdiyi teleqramın nəticəsi olaraq
erməni girovluğundan azad edilən,
Goranboydan olan milis kapitanı Sü-
leyman Feyruz oğlu Bədəlovun ailəsi
adından qəzet vasitəsilə ümummilli
liderə minnətdarlıq bildirilir.

“Şərq qapısı” qəzetinin o dövrdə
nəşr edilən nömrələrini araşdırarkən
məlum olur ki, artıq ümummilli liderin
ətrafında sıx birləşmələri, əzmkarlıq
və iradə nümayiş etdirərək bütün sı-
naqlara sinə gərmək istəyi naxçıvan-

lılarda, nəinki naxçıvanlıların özündə, onun
türkiyəli vəkil və yazar İbrahim Bozyel kimi
qonaqlarında da belə bir qətiyyət və inam ya-
ratmışdı: “Naxçıvan əski kişiliyinə dönür”.
Qəzet müxbirlərindən Ceyran Nəbiyeva İbrahim
Bozyeldən gətirdiyi bu sitatı sərlövhə seçdiyi
məqaləsində (28 noyabr 1991, № 235) yazır:
“Naxçıvan buxovlarını qırıb zəncirləri ataraq
özünün mərdanəlik və kişiliyini dünyaya bəyan
etdi. Onu iqtisadi blokadada saxlayıb yenidən
qarmağa keçirməyin mümkünlüyünə cəhd
edənlərin arzusunu gözündə qoydu. Çətin
anda, dar məqamda çiyin söykədiyi qan qar-
daşlarının, soydaşlarının qeyrətinə güvənərək
xəbis niyyətlilər üzərində qələbə çaldı”. Mə-
qalədə keşməkeşli, ağır mübarizələr dövrü
yaşayan diyarımızın bir tərəfdən informasiya
cəbhəsində də bədxahları, düşmənləri ilə mü-
barizə aparmalı olduğu bir jurnalist və vətəndaş
etirazı ilə oxucuya təqdim olunur.
     Qəzetin 17 dekabr 1991-ci il tarixli  247-ci
nömrəsində “Demokratik dəyişikliklər yolu ilə
Naxçıvan Muxtar Respublikası Ali Məclisi ses-
siyasının növbəti iclası” sərlövhəli materialda
sessiyada “Azərbaycan Respublikasının dövlət
müstəqilliyi üzrə Azərbaycan Respublikası re-
ferendumunun keçirilməsi haqqında” Azərbaycan
Respublikası Ali Sovetinin 15 noyabr 1991-ci
il tarixli Qərarının müzakirəsi zamanı ümummilli
liderin Azərbaycan xalqının milli müstəqillik
uğrunda mübarizə tarixini, dövlət müstəqilliyinin
siyasi-tarixi əhəmiyyətini şərh edən tarixi nitqi
də yer almışdır ki, ulu öndərin bu siyasi fikirləri
müstəqil dövlətçilik baxımından hər zaman öz
dəyərini qoruyub saxlayan aktual fikirlərdir.
Sessiyanın stenoqramından o da məlum olur
ki, Azərbaycan rəhbərliyi tərəfindən belə bir
əhəmiyyətli məsələyə biganə, laqeyd münasibət
göstərilsə də, məhz ulu öndərin rəhbərliyi ilə
bu referendumun muxtar respublikada mütə-
şəkkil, demokratik prinsiplər əsasında keçiril-
məsinə ciddi hazırlıq işləri görülmüşdür.
     Qəzetin 31 dekabr 1991-ci il tarixli 252-ci
nömrəsində dərc olunan “Muxtar respublika
Azərbaycanın dövlət müstəqilliyinə səs verdi”
adlı reportajdan da məlum olur ki, muxtar res-
publika sakinləri kütləvi şəkildə referendumda
iştirak edərək, xalqımız üçün bu mühüm tarixi
prosesdə xüsusi fəallıq göstərərək Azərbaycanın
dövlət müstəqilliyinə yekdilliklə səs vermişlər. 
     “Nuri-həqq daima yanar, sönməz” (28 ok -
tyabr 1992-ci il) sərlövhəli geniş reportajdan
məlum olur ki, böyük mütəfəkkir və filosof
Hüseyn Cavidin anadan olmasının 110 illiyi
ümummilli liderin təşəbbüsü və rəhbərliyi ilə
muxtar respublikada geniş qeyd olunmuş, ok -
tyabrın 23-də muxtar respublika rəhbəri, hö-
kumət nümayəndələri, qonaqlar Cavidin mə-
zarını ziyarət etmiş, Ali Məclisin Sədri, ulu
öndər Heydər Əliyev orada çıxış etmişdir.
Cəlil Məmmədquluzadə adına Naxçıvan Dövlət
Musiqili Dram Teatrında bu münasibətlə ke-
çirilən ədəbi-bədii gecədə çıxış edən ümummilli
lider demişdir: “Biz fəxr edirik, öyünürük ki,
Cavid hər şeydən öncə türk xalqının oğludur.
Bəşəri konsepsiya, insan şəxsiyyətinin ululuğu,

paklık, müdriklik, ülvilik, təmiz məhəbbət
Cavid yaradıcılığının aparıcı amili və yüksək
sənətkarlıq meyarıdır. Məhz bu keyfiyyətlərinə
görə Cavid dahi şəxsiyyətdir”. Reportajdan
oxuyuruq ki, ulu öndər çıxışında 10 il əvvəl
respublikada Cavidin 100 illik yubileyinin ke-
çirilməsi haqqında qərar qəbul edilməsindən,
lakin həmin qərarın çox hissəsinin həyata ke-
çirilməməsindən danışaraq, böyük filosof şairin
məzarının bərbad halda olması haqqında acı
təəssüf hissi, ürəkyanğısı ilə bəhs etmişdir.
     “Əsrin dörddə biri” (18 noyabr 1992-ci il)
sərlövhəli material Akademik Yusif Məmmə-

dəliyev adına Naxçıvan Dövlət Pedaqoji İns-
titutunun 25 illik yubiley tədbirindən bəhs
edir. Ümummilli liderin təşəbbüs və rəhbərliyi
ilə təşkil edilən yubiley tədbiri noyabrın 12-də
universitetin akt zalında Bakıdan, İran İslam
Respublikasından, Türkiyədən gələn qonaqların
iştirakı ilə keçirilmişdir. Ulu öndər tədbirdə
çıxış edərək Naxçıvanda ali təhsil məktəbinin
əsasının qoyulmasının əhəmiyyətini, Azərbay-
canın dünyanın bütün dövlətləri ilə müstəqil
əlaqələr yaratmaq və bu əlaqələri öz ölkəsinin
gələcək inkişafına yönəltmək imkanına malik
bir dövlət olduğunu, bunun muxtar respublikanın
ali təhsil ocağının da fəaliyyətində geniş pers-
pektivlər açdığını vurğulamışdır. Dahi şəxsiyyət
qarşıda duran vəzifələrdən danışarkən qeyd
etmişdir ki, ali məktəbin kollektivi müstəqil
Azərbaycanın və onun tərkib hissəsi olan
muxtar respublikamızın ictimai-siyasi həyatında
daha fəal iştirak etməli, öz işini günün tələbləri
səviyyəsində qurmalı, buradakı elmi potensi-
aldan, təcrübədən elmi-mənəvi sərvət kimi sə-
mərəli istifadə olunmalıdır. “Şərq qapısı”nın
səhifələrində dərc olunan bu material ümummilli
liderin müstəqil ölkəmizin gələcək ali təhsil
quruculuğu strategiyasının nəzəri müddəalarını
özündə əks etdirmək baxımından mühüm əhə-
miyyətə malikdir. 
     Muxtar respublikanın aparıcı mətbuat orqanı
kimi “Şərq qapısı”nın nömrələrindəki materi-
allardan da öyrəndiyimiz kimi, xalqımızın
tarixi inkişafında mühüm rol oynayan milli
birlik və həmrəylik ideyası Naxçıvanda siyasi
hərəkat səviyyəsində təcəlla etmiş, 1991-ci il
dekabrın 16-da ulu öndərimizin rəhbərliyi ilə
keçirilən Naxçıvan Muxtar Respublikası Ali
Məclisinin sessiyasında “31 Dekabr – Dünya
Azərbaycan Türklərinin Həmrəylik və Birlik
Günü haqqında” Qərar qəbul olunmuşdur. Hə-
min qərara əsasən 1991-ci ilin son günü – 31
dekabrda həmrəylik bayramı ilk dəfə muxtar
respublikada qeyd edilmişdir. Dünya azərbay-
canlılarının birlik və həmrəyliyi istiqamətində
atılmış ilk addım olan bu bayram xalqımızın
vahid ideologiya ətrafında birləşməsində mühüm
rol oynamışdır. Qəzetin 6 yanvar 1993-cü il
tarixli nömrəsində dərc olunan bu bayramın
keçirilməsi ilə bağlı “Həmrəylik... Həmrəylik”
adlı geniş reportaj araşdırma zamanı xüsusilə
diqqətimizi çəkdi. Reportajda qeyd olunur ki,
dekabrın 30-da Dünya Azərbaycanlılarının
Həmrəyliyi Günü münasibətilə Ali Məclisin
Sədri, ulu öndər  Heydər Əliyev başda olmaqla,
hökumət nümayəndələri, Naxçıvan ictimaiy-
yətinin təmsilçiləri Şəhidlər xiyabanına gedərək
torpaqlarımızın erməni təcavüzkarlarından qo-
runması uğrunda şəhid olanların xatirəsini yad
etmişlər. Cəlil Məmmədquluzadə adına Nax-
çıvan Dövlət Musiqili Dram Teatrında keçirilən
tədbirdə Ali Məclisin Sədri, ulu öndər Heydər
Əliyev çıxış edərək bu bayramın əsasının məhz
Naxçıvanda qoyulmasından qürur hissi keçir-
diyini bildirmiş, Azərbaycanın müstəqilliyinin
təmin edilməsi, mövcud problemlərin həlli na-
minə hər kəsin birlik, həmrəylik nümayiş et-
dirməsinin zəruriliyini vurğulamışdır. 
    Bir məsələni də qeyd etmək lazımdır ki,
ümummilli lider Heydər Əliyevin Moskvadan
Naxçıvana tarixi qayıdışı, buradakı siyasi
fəaliyyəti ölkə və dünya ictimaiyyətinin,
kütləvi informasiya vasitələrinin diqqətini
muxtar respublikaya yönəltmiş, hər kəs xalqın
taleyini, ölkənin sonrakı müqəddəratını, gələcək
düzgün siyasi proqnozları öyrənmək üçün
yeganə hədəfə – dahi siyasi xadim Heydər
Əliyevə üz tutmuşdu. Ulu öndərin tanınmış
mətbuat orqanlarına verdiyi müsahibələrin
tərcüməsi “Şərq qapısı” qəzetində də dərc
edilmiş, dövrün ən aktual və böyük maraqla
oxunan materiallarından olmuşdur.

“Şərq qapısı” qəzeti ümummilli lider Heydər Əliyevin siyasi fəaliyyətinin 
Naxçıvan dövründə 

“Şərq qapısı” 1990-1993-cü illərdə Naxçıvanda geniş vüsət alan milli müstəqillik hərəkatının, 
müstəqil milli mətbuatın formalaşması prosesinin  mətbu bayraqdarı olmuşdur

     Xalqımızın böyük oğlu, dahi siyasətçi Heydər Əliyevin Moskvadan Naxçıvana qayıdaraq
burada yaşayıb fəaliyyət göstərdiyi, muxtar respublikaya rəhbərlik etdiyi 1990-1993-cü illər
bu il yüzillik yubileyini dövlət səviyyəsində qeyd etdiyimiz “Şərq qapısı” qəzetinin də nəşri
tarixində dövlət müstəqilliyinin bərpa və bərqərar olması dövrü kimi xarakterizə edilməlidir.
Məhz bu dövrdən qəzet Azərbaycanın çoxsaylı mətbu orqanları arasında birinci olaraq
ölkəmizi düşdüyü bəlalardan qurtarmağın yeganə yolunun görkəmli dövlət xadimi Heydər
Əliyevin yenidən siyasi hakimiyyətə qayıtmasında olduğu barədə yazılarla çıxış etmişdir.
Ulu öndərin rəhbərliyi altında milli dövlətçiliyimizin bərpası ilə bağlı Naxçıvan parlamentində
qəbul edilən tarixi siyasi qərarlar ilk olaraq məhz “Şərq qapısı” vasitəsilə geniş oxucu
kütləsinə, ölkə ictimaiyyətinə çatdırılmışdır. Həmin illərdə dahi şəxsiyyətin maddi-mənəvi
dəstəyilə qəzet böyük tirajla nəşr olunmuş, öz yayılma arealını genişləndirərək ilk dəfə
coğrafi sərhədlərini xeyli aşmış, Azərbaycanın digər bölgələrində də oxunmağa başlanmışdır.
Təbii ki, bu, ilk növbədə, ümummilli liderə olan tükənməz sevgidən irəli gəlirdi. 

“Şərq qapısı” – 100

     Qürurla deyə bilərik ki, ümummilli lider
Heydər Əliyevin “Şərq qapısı” qəzetinin 26
iyul 1990-cı il tarixli nömrəsindəki müsahibəsi,
ulu öndərin Vətənə qayıtdıqdan sonra Azər-
baycan mətbuatında dərc olunmuş ilk müsahibə
kimi qəzetin fəaliyyət tarixində şanlı səhifəni
təşkil edir. Görkəmli dövlət xadimi müsahibədə
bir sıra qüvvələrin, xüsusilə də kütləvi infor-
masiya vasitələrinin ona qarşı ədalətsizliyi,
partiya orqanlarının müvafiq dairələrinin əli
ilə qarayaxma kampaniyası aparılması haqqında,
Azərbaycan Respublikasının Moskvadakı Daimi
Nümayəndəliyinə gələrək 20 Yanvar faciəsinə
kəskin etirazını bildirdikdən sonra bu təzyiqlərin
daha da artması ilə bağlı cəsarətlə məlumat
verir. Ulu öndərin böyük cəsarət və qətiyyətlə,
siyasi uzaqgörənliklə səsləndirdiyi “...indi hər
bir adama, hər bir xalqa, hər bir siyasi
təşkilata və siyasi qüvvəyə öz taleyini müstəqil
müəyyən etmək imkanı verilməlidir” fikrinin
sovet ideologiyasının, sovet senzurasının hələ
də “ölmədiyi” bir vaxtda qəzetdə dərc olunması
mətbuat orqanı üçün də böyük qətiyyət və cə-
sarət idi. Müsahibə ümummilli liderin  “Siyasi
və iqtisadi cəhətdən suveren, müstəqil Azər-
baycan uğrunda mübarizə aparmaq” plat-
formasını bəyan etməsi ilə də müasir siyasi
tariximizdə müstəsna yer tutur.
     “Şərq qapısı” qəzetinin xüsusi müxbiri Möh-
sün Möhsünovun Litvada çıxan “Respublika”
qəzetinin müxbiri Ritas Siyatalislə birgə görkəmli
dövlət xadimindən aldığı həmin müsahibədə
ulu öndərin “Şərq qapısı” haqqında dediyi bu
müdrik kəlam, bütövlükdə, qəzetin tarixi dəyərini
ifadə etməklə bu mətbu orqanın sonrakı fəaliyyəti
boyu həyat və ideya vəsiqəsinə çevrilmişdir:
“Mən “Şərq qapısı” qəzetinin təsiri altında
tərbiyələnmişəm. Hələ gənc ikən burada orta
məktəbdə, pedaqoji texnikumda oxuyanda
müxtəlif məsələləri öyrənmək üçün “Şərq
qapısı”ndan çox istifadə etmişəm. O vaxtdan
nüfuzlu qəzet kimi hafizəmdə qalıb”. 
     Ümummilli liderin “Naçalo” qəzetinə verdiyi
“Keçmiş” indi haqqında” sərlövhəli müsahibəsi
“Şərq qapısı”nın 2 sentyabr 1990-cı il tarixli

nömrəsində işıq üzü görmüşdür. Aleksandr
Şumski və Aleksey Mitrofanov tərəfindən alınan
həmin müsahibə, Moskvada nəşr olunan digər
bir mətbuat orqanının – “Nezavisimaya
qazeta”nın müxbirinin də ulu öndər Heydər
Əliyevlə “Nə hədələrdən, nə rəzil niyyətlərdən
qorxuram” adlı müsahibəsi “Şərq qapısı” qəze-
tində də (27 yanvar 1993-cü il) dərc olunmuşdur.
Bu faktlar təsdiq edir ki, Naxçıvandakı siyasi
fəaliyyəti dövründə burada müasir müstəqil jur-
nalistikanın formalaşması və inkişafında mühüm
rol oynayan ümummilli lider bəhs etdiyimiz
həmin tarixi müsahibələri ilə də “Şərq qapısı”
qəzetinin müasir, beynəlxalq doktrinalar əsasında
inkişaf etməsinə təkan vermişdir. Heç şübhəsiz
ki, “Şərq qapısı” həmin müsahibələrin tərcümə
və nəşri nəticəsində rusdilli mətbuatla tanışlıq,
müasir dünya jurnalistikasına qoyulan tələbləri
öyrənmək vasitəsilə də inkişaf etmişdir.
     Bir fakta diqqət yetirək. 2010-cu ildə, Azər-
baycan milli mətbuatının 135 illik yubileyi
ərəfəsində “Ziyalı tribunası” rubrikasında qəzetin
məsul katibi Muxtar Məmmədovun Səxavət
Kəngərli ilə “Mətbuat cəmiyyətin güzgüsüdür.
Onun nüfuzunu yüksəldən başlıca amil döv-
lətçilik dəyərlərinin formalaşması prosesində
oynadığı roldur” sərlövhəli müsahibəsində (13
iyul 2010-cu il, № 127) Naxçıvan Muxtar Res-
publikasının Əməkdar mədəniyyət işçisi, 1991-
2000-ci illərdə “Şərq qapısı” qəzetinə redaktorluq
etmiş Səxavət Kəngərli mətbuatda işlədiyi
dövrlərdə ümummilli lider Heydər Əliyevlə
görüşlərini xatırlayaraq deyir: “Ötən əsrin
90-cı illərinin əvvəlləri, konkret olaraq, xain
qonşularımız ermənilərin Azərbaycana qarşı
təcavüzü nəticəsində 1991-1993-cü illər maddi
cəhətdən nə qədər ağır, sarsıntılı illər kimi yad-
daşlarımıza yazılıb. Həmin illəri xatırlayanda
yadıma öncə ulu öndər Heydər Əliyev düşür.
Çünki həmin illərdə biz bilavasitə o dahi şəx-
siyyətin rəhbərliyi altında işləmişik. Ümummilli
liderimiz mətbuata qarşı çox həssas və qayğıkeş
insan idi. Muxtar respublika Ermənistanın tə-
cavüzündən qorunmaq məcburiyyətində qaldığı,
işığın və qazın olmadığı, bütün kommunikasiya

xətlərinin kəsildiyi bir dövrdə ulu öndərimizin
bir amalı var idi: muxtar respublikanı erməni
təcavüzündən qorumaq, bu qədim diyarın iş-
ğalının qarşısını almaq, naxçıvanlıların yaşamaq
əzmini yüksəltmək. Belə bir ağır vəziyyətdə
çıxış yolu tapmaq üçün gecə-gündüz yorulmaq
bilmədən çalışan ümummilli liderimiz mətbuata
da böyük diqqət yetirirdi. Çünki mətbuatın cə-
miyyət həyatındakı rolunu yaxşı bilirdi. O,
daim qəzetin fəaliyyəti ilə maraqlanır, muxtar
respublikanın maddi vəziyyətinin son dərəcə
ağır olmasına baxmayaraq, qəzetin nəşrinin
davam etdirilməsinə hər cür maddi köməklik
göstərir, onun keyfiyyətini yaxşılaşdırmaq, ide-
ya-siyasi cəhətdən düzgün istiqamətləndirmək
üçün çox qiymətli tövsiyələr verirdi. Qəzetin o
dövrdə oxunaqlı çıxmasında bu tövsiyələrin
böyük əhəmiyyəti olub. Dünya şöhrətli siyasət
və dövlət xadimi olan belə bir insanın rəhbərliyi
altında işləmək hər bir jurnalist üçün böyük
xoşbəxtlik idi… Qeyd etdiyim kimi, ölkəmiz
müstəqillik qazandıqdan sonra partiya vəsaiti
ilə maliyyələşən kütləvi informasiya vasitələrinin
bu vəsaitdən məhrum olması nəticəsində mət-
buatın vəziyyəti son dərəcə ağırlaşdı. “Hər bir
qəzet öz-özünü maliyyə vəsaitləri ilə təmin et-
məlidir” şüarını ortaya atan AXC-Müsavat iq-
tidarı mətbuatı taleyin ümidinə buraxdı. Qəzeti
hazırlayıb çapa göndərmək üçün kağız alınması,
redaksiya əməkdaşlarına məvacib verilməsi
üçün vəsait çatışmırdı. Biz qəzetin gündəlik

nəşrini həftədə bir dəfəyə endirsək də, yenə də
çətinliklərlə üzləşirdik.
     Xoşbəxtliyimiz onda oldu ki, o ağır dövrdə
Heydər Əliyev kimi görkəmli dövlət xadimi
Naxçıvan Muxtar Respublikası Ali Məclisinin
Sədri vəzifəsinə seçildi. AXC-Müsavat iqtidarı
tərəfindən qəzetə pul vəsaitinin ayrılması qəti
olaraq qadağan edilsə də, ulu öndər Heydər
Əliyev qəzetin nəşrinin davam etdirilməsi üçün
maliyyə orqanlarını vəsait ayırmağa məcbur
edirdi. Əgər o vaxt ulu öndərimiz Naxçıvana
rəhbərlik etməsəydi, “Şərq qapısı” qəzetinin
nəşrində ən azı bir il, il yarım fasilə yaranacaqdı”. 
     Qeyd etmək yerinə düşər ki, 1990-1993-cü
illərdə Azərbaycanda baş verən ictimai-siyasi
prosesləri, xalqımızın milli müstəqillik uğrunda
mübarizə hərəkatını, dövlət müstəqilliyinin qo-
runması uğrunda mücadiləsini öyrənmək üçün
dövrün salnaməsi sayılan mətbuat ən ideal
mənbədir. Bunu dövrünün ən cəsarətli və de-
mokratik mətbuat orqanı olan “Şərq qapısı”na
da birmənalı şəkildə şamil etmək olar. Ümum-
milli lider Heydər Əliyev Naxçıvandakı siyasi
fəaliyyəti dövründə Azərbaycan iqtidarının
ögey, çox vaxt da qərəzli münasibəti üzündən
meydana gələn sosial-iqtisadi problemləri aradan
qaldırmaqla yanaşı, həm də böyük siyasi uzaq-
görənliklə Naxçıvanın informasiya blokadasının
yarılması istiqamətində də mühüm işlər görmüş,
bütün dünyanın nəzərlərini mətbuatın gücü ilə
Naxçıvana yönəltməyə nail olmuşdur. 

    Naxçıvan Şəhər Təhsil
Şöbəsinin əhatə etdiyi
ümumtəhsil məktəbləri üzrə
2020-2021-ci tədris ilində
ali və orta ixtisas təhsili
müəssisələrinə qəbulun nə-
ticələri müzakirə edilib. 
    Tədbirdə çıxış edən Nax-
çıvan Muxtar Respublika-
sının təhsil naziri Rəhman Məmmədov bildirib
ki, muxtar respublikada təhsilin inkişafına hərtərəfli
diqqət və qayğı göstərilir, bu sahədə ardıcıl
tədbirlər həyata keçirilir, infrastruktur yenilənir.
Təhsilin səviyyəsinin yüksəldilməsi məqsədilə
müstəqillik illərində muxtar respublikanın şəhər,
rayon və kəndlərində 200-dən çox təhsil müəssisəsi
üçün yeni tədris korpusları tikilib istifadəyə
verilib. Hazırda 8 təhsil müəssisəsində binaların
tikintisi və ya yenidən qurulması davam etdirilir.
Qeyd olunub ki, uğurlu təhsil siyasətinin nəticəsidir
ki, ötən il ali məktəblərə qəbulda muxtar respub-
likanın 109 məktəbinin məzunları 500-700 arası
nəticə göstərmişdirsə, cari tədris ilində bu nəticəni
göstərən məktəblərin sayı 4,6 faiz artaraq 114-ə
çatmışdır. Yüksək nəticə göstərən məktəblərin
83-ü kənd, 31-i isə şəhər məktəblərinin payına
düşür. Bununla yanaşı, 33 ümumtəhsil məktəbinin
məzunlarının hamısı tələbə adını qazanmışdır.
    Ümumilikdə, ali məktəblərə qəbul olanların
1117-si, yəni 75 faizi muxtar respublikada fəaliyyət
göstərən ali təhsil müəssisələrində təhsil almağa
üstünlük vermişdir.  
    Naxçıvan Şəhər Təhsil Şöbəsinin tabeliyində
olan ümumtəhsil məktəbləri üzrə 2020-2021-ci
tədris ili üzrə məzun sayı 604 olmuşdur.
    Məzunlardan 532-si ali təhsil müəssisəsinə,

37-si orta ixtisas təhsili müəs-
sisəsinə olmaqla, ümumilikdə,
569-u ali və orta ixtisas təhsili
müəssisələrinə sənəd vermişdir.
Bu da ümumi məzun sayının
94,2 faizini təşkil edir.

İmtahanda iştirak edənlərdən
358-i ali təhsil, 6-sı ali hərbi
və xüsusi təyinatlı məktəbə,

52-si orta ixtisas təhsili müəssisəsinə olmaqla,
ümumilikdə, 416 nəfəri və ya 73,1 faizi ali və
orta ixtisas təhsili müəssisələrinə qəbul olmuşdur.
Bu da muxtar respublika orta göstəricisindən
yüksəkdir.
    Naxçıvan şəhər ümumtəhsil məktəblərindən
57 məzun 500-700 bal intervalında nəticə gös-
tərmişdir. Bunlardan 9-u “Qızıl”, 2-i “Gümüş”
nişana, 11-i fərqlənmə attestatına layiq görül-
müşdür.
    Qeyd olunub ki, yaradılan şəraitin nəticəsində
muxtar respublikada təhsilin dövlət qayğısı ilə
əhatə edilməsi əldə olunan uğurlu nəticələrin gə-
ləcək illərdə də davamlı xarakter alacağını şərt-
ləndirir. 
    İclasda Naxçıvan Şəhər Təhsil Şöbəsinin əhatə
etdiyi 17 ümumtəhsil məktəbinin fəaliyyəti mü-
zakirə olunub,  2021-2022-ci tədris ilində qarışıya
qoyulan vəzifələr təhlil edilib.
    Sonda Naxçıvan Muxtar Respublikası Təhsil
Nazirliyi tərəfindən 2020-2021-ci tədris ili üzrə
ali və orta ixtisas təhsili müəssisələrinə keçirilən
qəbul imtahanlarında Naxçıvan Şəhər Təhsil Şö-
bəsinin əhatə etdiyi ümumtəhsil məktəbləri arasında
fərqlənən  məktəblərə diplomlar təqdim edilib.

Naxçıvan Muxtar Respublikası
Təhsil Nazirliyinin mətbuat xidməti

Nəticələr müzakirə edilib 

    1996-cı ildə “Şərq qapısı” qəzetinin 75 illik yubileyi münasibətilə Naxçıvan Muxtar Res-
publikası Ali Məclisinin Sədri cənab Vasif Talıbovun qəzet redaksiyasına göndərdiyi təbrik
məktubunda deyilir: “1991-1993-cü illərdə Naxçıvan Muxtar Respublikası Ali Məclisinin
Sədri işləyən möhtərəm Heydər Əliyevin şəxsiyyəti və fəaliyyəti ətrafında Azərbaycan Res-
publikasına o zaman rəhbərlik etmiş şəxslərin yaratdıqları sərt informasiya blokadasının
yarılmasında “Şərq qapısı” qəzeti xüsusi rol oynamışdır... Möhtərəm Heydər Əliyevin
Naxçıvanın erməni təcavüzündən qorunması, muxtar respublikanın statusunun möhkəm-
ləndirilməsi, sərt blokada və ağır iqtisadi şəraitdə yaşayan əhalinin soyuqdan və aclıqdan
xilas edilməsi ilə əlaqədar qonşu İran və Türkiyə respublikaları ilə apardığı danışıqların,
imzaladığı protokolların səmərəli nəticələri barədəki həqiqətlər qəzetin nəşr etdiyi xüsusi
bülletenlər vasitəsilə Azərbaycan Respublikasının digər bölgələrindəki əhaliyə çatdırılırdı”
(26 noyabr, 1996-cı il, № 82). 

- Mehriban SULTAN
Naxçıvan Muxtar Respublikasının Əməkdar jurnalisti

    Naxçıvan Muxtar Respublikası Təhsil,
Əmək və Əhalinin Sosial Müdafiəsi
nazir liklərinin və Ailə, Qadın və Uşaq
Problemləri üzrə Dövlət Komitəsinin
birgə təşkilatçılığı ilə valideynlərini itir-
miş, aztəminatlı, sağlamlıq imkanları
məhdud və şəhid uşaqlarına qış geyimləri
verilib.
    Tədbirdə Naxçıvan Muxtar Respub-
likasının təhsil naziri Rəhman Məmmə-
dov, əmək və əhalinin sosial müdafiəsi
naziri Nicat Babayev, Ailə, Qadın və
Uşaq Problemləri üzrə Dövlət Komitəsinin
sədri Ramilə Seyidova çıxış edərək sosial
qayğıya ehtiyacı olan uşaqlara göstərilən
dövlət qayğısından danışıblar. Bildirilib
ki, Naxçıvan Muxtar Respublikası Ali
Məclisi Sədrinin 2021-ci il 15 mart tarixli
Sərəncamı ilə təsdiq olunan “2021-
2025-ci illərdə Naxçıvan Muxtar Res-
publikasında sağlamlıq imkanları məhdud
uşaqların təhsili və reabilitasiyası üzrə
Dövlət Proqramı”nda nəzərdə tutulmuş
tədbirlərin icrası nəticəsində sağlamlıq
imkanları məhdud uşaqların təhsilə cəlbi
sistemli xarakter alıb, onların sosial mü-

dafiəsi, cəmiyyətə fəal inteqrasiyası
təmin edilib. Bu kateqoriyadan olan
uşaqların təhsilinə göstərilən dövlət
qayğısının nəticəsidir ki, muxtar
respublikada Gözdən Əlillər üçün
Xüsusi İbtidai Məktəb, Distant Tədris
Mərkəzi, əmək terapiyası, audio və
elektron kitabxana xidmətləri yara-
dılıb, nitq problemləri olan uşaqlar

üçün defektoloji bölmə fəaliyyətə başla-
yıb, görmə qabiliyyəti məhdud uşaqlar
üçün brayl kurslar təşkil edilib. 
    Diqqətə çatdırılıb ki, bu gün sosial
qayğıya ehtiyacı olan uşaqların qış ge-
yimləri ilə təmin edilməsi də bu kate-
qoriyadan olan uşaqlara dövlət qayğısının
bariz ifadəsidir. 
    Tədbirdə sosial qayğıya ehtiyacı olan
şagirdlərin valideynləri adından çıxış
edən Gülnar İsmayılova göstərilən qay-
ğıya görə Naxçıvan Muxtar Respublikası
Ali Məclisinin Sədrinə minnətdarlığını
bildirib.
    Sonda hər iki valideynini itirmiş və
ya valideyn himayəsindən məhrum ol-
muş 24, sağlamlıq imkanları məhdud
295, aztəminatlı ailələrin övladlarından
isə 173 olmaqla, ümumilikdə, 492 mək-
təbliyə qış geyimi verilib.
    Noyabrın 16-da muxtar respublikanın
rayonlarında da aidiyyəti təşkilatların
və rayon icra hakimiyyətlərinin nüma-
yəndələri tərəfindən sosial qayğıya eh-
tiyacı olan məktəblilər qış geyimləri ilə
təmin olunublar.

Naxçıvanda sosial qayğıya ehtiyacı olan uşaqlara
qış geyimləri verilib

    Naxçıvan şəhər Əliabad qəsəbə
inzibati ərazi dairəsi üzrə nüma-
yəndəlikdə “Azərbaycan tolerantlıq
məkanıdır” mövzusunda keçirilən
tədbiri giriş sözü ilə Naxçıvan Şəhər
İcra Hakimiyyətinin İctimai-siyasi
və humanitar məsələlər şöbəsi mü-
dirinin müavini Orxan Məhərrəmov
açıb. O, “Ölkəmizdə multikultura-
lizm və tolerantlıq dəyərləri qoru-
nur”  mövzusunda çıxış edərək bil-
dirib ki, milli-mənəvi dəyərlərin
qorunması cəmiyyətin inkişafı ilə
mütləq şəkildə əlaqəlidir. Çünki hər
bir xalq özünəməxsus dəyərlərin
daşıyıcısıdır. Azərbaycan xalqı da
öz milli-mənəvi dəyərləri ilə böyük

inkişaf yolu keçib, həmin dəyərlərin
qorunub saxlanılmasına böyük önəm
verib. 
    Qeyd olunub ki, mənəvi dəyər-
lərin qorunması həm də milli mə-
sələdir və bu dəyərləri qoruyub sax-
lamaq bu gün daha da vacibdir. Sü-
rətlə dəyişən dünyada qloballaşma

bir çox dəyəri sıradan çıxarır. O
cümlədən mənəvi dəyərlər də aşın-
ma təhlükəsi ilə qarşılaşır. Bu gün
bizim qarşımızda duran vəzifə mil-
li-mənəvi dəyərlərimizi qorumaq,
onu zənginliyi ilə gələcək nəsillərə
çatdırmaqdan ibarətdir. 
    Vurğulanıb ki, qədim tarixə və
zəngin mədəniyyətə malik olan doğ-
ma yurdumuz Naxçıvan xalqımızın
milli-mənəvi dəyərlərinin daim ya-
şadıldığı bir regiondur. Tolerantlıq
isə xalqımıza məxsus dəyərlərin tər-
kib hissəsidir. Bu dəyərlərin yaşa-
dıldığı muxtar respublikamızda mil-

li-mənəvi dəyərlərə malik əhali to-
lerantlığı özünün həyat tərzinə çe-
virib. Elə bu səbəbdəndir ki, bu gün
muxtar respublikada ömrünü Nax-
çıvanla bağlayan, burada yaşamağa
qərar verən başqa millətlərin nü-
mayəndələri də vardır. Hər bir mil-
lətin nümayəndəsi Naxçıvanda rahat,
sakit yaşayır, xoşbəxt həyat sürür. 
    Tədbirdə Naxçıvan Şəhər Gənc -
lər və İdman İdarəsinin rəisi Xəyal
Qurbanov, Naxçıvan şəhər dini ic-
masının sədri Pərviz Novruzov çıxış
ediblər. Çıxışlarda qeyd olunub ki,
gənclərin həyat fəaliyyətinin düzgün

formalaşması, onların vətənpərvərlik
tərbiyəsinin və vətəndaşlıq hisslə-
rinin gücləndirilməsi üçün bu gün
ölkəmizdə Dövlət proqramları icra
olunur. Həmin proqramlara əsasən
ölkəmizdə, eləcə də muxtar res-
publikamızda gənclərimizin həya-
tında mühüm rol oynayan bir sıra
tədbirlər həyata keçirilir. Belə təd-
birlər onların Vətənə məhəbbət,
dövlətçiliyə sədaqət, milli-mənəvi
dəyərlərimizə, dilimizə, dinimizə
hörmət ruhunda tərbiyə olunması
üçün mühüm əhəmiyyət kəsb edir. 
    Sonda çıxışlar ətrafında müza-
kirələr aparılıb. 

- Gülcamal TAHİROVA

“Azərbaycan tolerantlıq məkanıdır” mövzusunda tədbir keçirilib

İtmişdir
Şərur rayonunun stansiya Daşarx kənd sakini Seyi-

dov Miryusif Mirəziz oğlunun adına olan JN-487A inven-
tar ömrəli “Torpağın mülkiyyətə verilməsinə dair
şəhadətnamə” itdiyindən etibarsız sayılır.

     Naxçıvan
Muxtar Res-
publikası Para-
limpiya Fede-
rasiyası tərəfin-
dən məhdud fi-
ziki imkanlı
şəxslərin idman
həyatına inteq-
rasiyası, istedadlı idmançıların aşkara
çıxarılması diqqət mərkəzində sax-
lanılır, onların iştirakı ilə idmanın
müxtəlif növləri üzrə yarışlar və yol-
daşlıq görüşləri təşkil edilir. Para-
limpiyaçılarımız muxtar respublikada
keçirilən tədbirlərlə yanaşı, ölkə və
beynəlxalq miqyaslı yarışlarda işti-
rakına da ciddi önəm verilir.
    Ötən həftə Azərbaycan Respub-
likası Milli Paralimpiya Komitəsinin
təşkilatçılığı ilə Sumqayıt şəhərində
baş tutan VI paralimpiya idman
oyunlarının pauerliftinq (ağırlıq-
qaldırma) idman növü üzrə keçirilən
yarışları muxtar respublika para-
limpiyaçıları üçün uğurlu nəticələrlə
yadda qalıb. Bu yarışda iştirak edən
Naxçıvan Muxtar Respublikası Pa-
ralimpiya Federasiyasının idman-
çıları Həsən Qasımov II, Mehdi
Quliyev isə III yerə layiq görül-
məklə, yarışın mükafatçıları sırasına
daxil olublar.

Naxçıvan Muxtar Respublikası
Gənclər və İdman Nazirliyinin 

mətbuat xidməti

Paralimpiyaçılarımız yarışlarda 
uğurla iştirak ediblər

    Adlarını şanlı tariximizə qızıl
hərflərlə yazmış Cümhuriyyət qu-
rucularının yarımçıq qalmış arzu-
larını Azərbaycan xalqının ümum-
milli lideri Heydər Əliyev 70 il
sonra – 1990-cı ilin noyabrında,
məhz elə Naxçıvan torpağından
başlayaraq reallığa çevirəcəkdi...
    Naxçıvanın tarixinə, mədəniyyə-
tinə böyük diqqət və qayğı ilə ya-
naşan Naxçıvan Muxtar Respublikası
Ali Məclisinin Sədri cənab Vasif
Talıbov müstəqil dövlətçilik tarixi-
mizdə xüsusi əhəmiyyət kəsb edən
Araz-Türk Cümhuriyyətinin tarixi
qiymətini verərək onun elmi tədqiq
olunması məqsədilə 2019-cu ildə
Sərəncam imzalamışdır. Sərəncam-
dan irəli gələn məsələlərin həlli
məqsədilə Naxçıvan Muxtar Res-
publikası Mədəniyyət Nazirliyi,
AMEA Naxçıvan Bölməsi və Cəm-
şid Naxçıvanski Muzeyinin birgə
təşkilatçılığı ilə Cəmşid Naxçıvanski

Muzeyində 2019-cu ildə istifadəyə
verilmiş Araz-Türk Respublikasının
fəaliyyətini əks etdirən VI ekspozi-
siya zalı restavrasiya olunaraq ye-
nidən qurulmuşdur. Gəlin şanlı ta-
riximizə birlikdə ekskursiya edək –
muzeyin ekskursiya mətni Naxçıvan
Muxtar Respublikası Ali Məclisinin
Sədri yanında Elmin İnkişafı Fondu
və AMEA Naxçıvan Bölməsinin
tədqiqat materiallarına əsaslanaraq
hazırlanmışdır:
     Araz-Türk Respublikası Naxçı-
vanın dövlətçilik tarixində yeni bir
dövlət qurumu olaraq böyük zəru-
rətdən – Naxçıvana əsassız iddialar
edən erməni daşnaklarının hücum-
larının qarşısını almaq və ana Və-
təndən müvəqqəti olaraq ayrı düşmüş
Naxçıvanın Azərbaycan Xalq Cüm-
huriyyətinə qatılmasına nail olmaq
məqsədilə yaradılmışdır. Respubli-
kanın yaradılmasının təşəbbüskarı
Şərur-Dərələyəz camaatı və Naxçıvan
ziyalıları olmuşdur. Araz-Türk Res-
publikası 1918-ci il noyabrın 18-də
müstəqilliyini elan etmiş, hökumətin
qərargahı Naxçıvan şəhərində Cə-
fərqulu xanın iqamətgahında – yəni
indiki Cəmşid Naxçıvanski Muze-
yinin inzibati binasında yerləşdiril-
mişdir. Binanın 2019-cu ildə əsaslı
təmir və bərpadan sonra rəsmi açılışını
edən Naxçıvan Muxtar Respublikası
Ali Məclisinin Sədri cənab Vasif
Talıbov onun tarixi əhəmiyyətini diq-
qətə çatdıraraq söyləmişdir: “Bu gün
açılışına toplaşdığımız bu tarixi bina
3 əsrin tarixi yaddaşını qorumaqla,
xalqın azadlıq və müstəqillik epo-
peyasına 1918-ci ildən 1920-ci ilədək
fəaliyyət göstərmiş Araz-Türk Res-
publikası hökumətinin fəaliyyətini
də yazmışdır. Bu muzeydə Cəmşid
Naxçıvanski ilə bərabər xalqımızın
19-cu əsrin sonu və 20-ci əsrin əv-
vəllərindəki milli azadlıq və istiqla-
liyyət uğrundakı mübarizəsində qəh-
rəmanlıq göstərən tarixi şəxsiyyət-

lərinin fəaliyyəti də əks olunur”.
     Ekspozisiyanın birinci guşəsində
Naxçıvan Muxtar Respublikası Ali
Məclisinin Sədri cənab Vasif Talıbovun
imzaladığı “Araz-Türk Cümhuriyyə-
tinin fəaliyyətinin tədqiq edilməsi
haqqında” 2019-cu il 24 sentyabr ta-
rixli Sərəncamı və Ali Məclis Sədrinin
cümhuriyyət haqqında söylədiyi də-
yərli fikirləri sərgilənməkdədir. Həm-
çinin vitrində Araz-Türk Cümhuriy-
yətinin Quruluş Bəyannaməsi, Araz-
Türk Cümhuriyyətinin parlament üzv-
lərinin Azərbaycan Xalq Cümhuriyyəti
hökumətinə ünvanladıqları müraciət,
Araz-Türk Cümhuriyyətinin hökumət
üzvlərinin siyahısı və Naxçıvan əha-
lisinin öz torpaqlarını (Naxçıvanı)
yeni qurulan Azərbaycan Xalq Cüm-
huriyyətinə birləşdiyini elan etmələrini

təsdiqləyən bir teleqramın mətni nü-
mayiş olunur.
    Növbəti guşədə Araz-Türk Res-
publikasının Dövlət Bayrağı, xəri-
təsi – respublikanın ərazisi 8696
kvadratkilometr, əhalisi isə bir mil-
yondan artıq olmuşdur və cümhu-
riyyət haqqında yazılmış məlumatla
tanış olmaq mümkündür. 
     Guşənin önündəki vitrində Naxçı-
van nümayəndəsi Nağı Cabbarzadə
tərəfindən Osmanlı Qüvvələrinə ün-
vanlanan teleqram, Əlimərdan bəy
Topçubaşovun “Paris məktubları” sil-
siləsindən Naxçıvanla bağlı 6-10 noyabr
1919-cu il tarixli VI məktubu və Araz-
Türk Cümhuriyyətinin qurulması ərə-
fəsində cümhuriyyət qurucularının IX
Ordu komandanlığına ünvanladıqları
bir teleqramın mətni nümayiş edilir.
     Növbəti vitrində Araz-Türk hö-
kumətinin fəaliyyəti ilə əlaqədar hö-
kumət başçısı Əmir bəy Nərimanbə-
yovun adı və imzası olan arxiv sə-
nədləri tamaşaçılara təqdim olunur.
     Restavrasiya zamanı xüsusi həs-
saslıqla yığılan stenddə Araz-Türk
Cümhuriyyətinin hökumət və parla-
ment üzvləri, hökumətin fəaliyyətində
bu və ya digər formada əməyi olan
şəxslər və 1918-1920-ci illərdə Nax-
çıvanın müdafiəsində, sərhədlərinin
qorunub saxlanılmasında, əhalinin
təhlükəsizliyi və doğma diyarın digər
ictimai-siyasi işlərində xüsusilə fərq-
lənən şəxslərin fotoşəkilləri və bu
tarixi şəxsiyyətlər haqqında məlu-
matlar tamaşaçılara təqdim edilir.
Birinci sırada mərkəzdə qoyulan şəkil
yuxarıda haqqında danışdığımız
3 əsrin tarixi yaddaşını özündə ya-
şadan XIX əsr tarixi-mədəniyyət abi-
dəsinin 1928-ci ildə çəkilmiş foto-
sudur ki, 1918-1920-ci illərdə Araz-
Türk Respublikasının Naxçıvan şə-
hərindəki qərargahı burada fəaliyyət
göstərmişdir. Stenddə Araz-Türk
Cümhuriyyətinin başçısı olmuş, Azər-
baycanın 1918-1920-ci illər istiqlal

mücahidlərdən biri kimi tanınan,
1930-cu illərdə Bakı Dövlət Univer-
sitetində müəllim işləmiş, məşhur
rəssamlar Vidadi və Toğrul Nəri-
manbəyovların babası Əmir bəy Nə-
rimanbəyovun fotosu sərgilənir. Digər
foto cümhuriyyətin hərbi naziri olmuş
İbrahim bəy Cahangiroğluya məx-
susdur. O, 1919-cu ilin aprelində 13
məsləkdaşı ilə birlikdə ingilislər tə-

rəfindən həbs edilərək Malta adasına
sürgün edilmişdir. Qənbərəli bəy Bə-
nəniyarlı – maliyyə naziri, Məm-
mədbağır Rzayev – cümhuriyyətin
inzibati naziri olmuşlar ki, onların
da fotoları stenddə sərgilənir. Fotodakı
Bağır Rzayev isə Moskva İmperator
Universitetinin məzunu idi. Zaqaf-
qaziya Seyminin, Azərbaycan Milli
Şurasının və AXC parlamentinin
üzvü olmuşdur. İrəvan şəhərinin er-
mənilərə güzəşt edilməsinə qarşı
etiraz edənlərin arasında onun da adı
vardır. Bolşeviklər 1937-ci ilin no-
yabrında Qənbərəli bəyi güllələmiş,
Bağır bəy isə 1927-ci ildə müəmmalı
şəkildə intihar etmişdir.
     İkinci sırada mərkəzdə I Qafqaz
Ordu Korpusunun komandanı Kazım
Qarabəkir Paşanın fotosu yer almışdır
ki, 1918-1921-ci illərdə Naxçıvana
hərbi, siyasi, maddi və mənəvi dəs-
təyini əsirgəməmişdir. Kazım Qara-
bəkir Paşanı Naxçıvan əhalisi keç-
mişdə və bu gün də olduğu kimi, gə-
ləcəkdə də daim hörmət və ehtiramla
yad edəcəkdir. İkinci sıradakı digər
şəxsiyyətlər Cəmşid Naxçıvanskinin
ailə üzvləri və yaxın qohumlarıdır.
Fəxrlə qeyd edək ki, 1918-1920-ci
illərdə Naxçıvanın müdafiəsinin təş-
kilində və ictimai-siyasi həyatında
Naxçıvanskilər ailəsinin mühüm xid-
mətləri olmuşdur. Cəmşid Naxçı-
vanskinin atası Cəfərqulu xan, qardaşı
III Kalbalı xan, əmisi Rəhim xan,
dayısı Kərim xan, əminəvələri Bəhram
xan və Kamran xan Naxçıvanskilər
xalqın bu ağır günlərində ona sahib
çıxmış, hərbi-siyasi manevrlər edərək
doğma diyarın təhlükəsizliyini təmin
etmişlər. Araz-Türk Respublikasının
20 tabordan ibarət silahlı dəstələrinin
yaradılmasında III Kalbalı xan müs-
təsna xidmətlər göstərmiş, buna görə
də Azərbaycan Xalq Cümhuriyyəti
III Kalbalı xana general-mayor rütbəsi
təqdim etmişdir. Stenddə Naxçıvans-
kilər sırasını milliyyətcə türkmən
olan Məhəmməd Təkinski tamam-
layır – maraqlıdır, deyilmi? Araz-
Türk və Azərbaycan Xalq cümhu-
riyyətlərinin ərazi bütövlüyü uğrunda
müstəsna xidmətləri olan, Ermənistan
daşnak hökuməti tərəfindən “persona
non qrata” elan edilmiş bu cəsur
oğlan peşəkar bir diplomat kimi adını
tariximizə yazdırıb. Müharibədə bütün
qohumlarını və valideynlərini itirən
2 yaşlı Məhəmmədi Naxçıvanskilər
oğulluğa götürüb, zadəgan titulu ilə
böyüdüb oxutmuşlar. 
    P.S. Bəli, bu hadisə nə film sse-
narisi, nə də bədii ədəbiyyat süjeti
deyil. Bu, Azərbaycan türkünün 150
il bundan əvvəl də, bu gün də ya-
şatdığı və gələcəkdə də yaşadacağı
türk-müsəlman əxlaqıdır.
     Stenddə üçüncü sırada yer alan

Səməd bəy Cəmillinski Azərbaycan
Xalq Cümhuriyyətinin Naxçıvandakı
general qubernatoru vəzifəsində ça-
lışaraq mahalda hüquqi, dünyəvi, de-
mokratik dövlət quruculuğu uğrunda
mübarizə aparmışdır. Abbasəli bəy
və Teymur bəy Makinskilər Araz-
Türk Cümhuriyyətinin parlament üzv-
ləri, Mir Hidayət Seyidov Cümhu-
riyyətin Ordubad diyar təmsilçisi,

Ordubad Milli Müdafiə Şurasının
sədri olmuşdur. Hidayət Seyidov və
Makinski əmioğlanları, həmçinin
Azərbaycan Xalq Cümhuriyyətinin
parlament üzvləri olaraq mərkəzi par-
lamentdə də uğurlu siyasi fəaliyyət
göstərmişlər. Hidayət bəy İrəvanın
ermənilərə hədiyyə edilməsi ilə bağlı
qərarın əleyhinə səs verən 3 nəfərdən
biri olub. Mirabbas Mirbağırov isə
1919-cu ildə Naxçıvanın Azərbaycana
birləşdirilməsi işinə rəhbərlik etmiş
maarifpərvər ziyalı bir şəxs kimi
tarixə düşüb. Əli Səbri Qasımov və
Mirzə Nəsrulla Əmirov ictimai-siyasi
xadimlərdir. Hər ikisi 1918-1920-ci
illərdə Naxçıvanda baş verən hərbi-
siyasi hadisələrin fəal iştirakçıları ol-
muşdur. 1918-1920-ci illərdə Cənubi
Qafqazda cərəyan edən siyasi gərginlik
fonunda Naxçıvanın ermənilər tərə-
findən ilhaq edilməsinin qarşısını
alan, Qərbdən gələn işbazlar önündə
millətini ləyaqətlə təmsil edərək xarici
düşmənlərə qarşı mərdliklə dayanan
bu qəhrəman eloğlularımızı xalqımız
daim minnətlə anacaqdır. 
    1920-ci il iyul ayının 28-də bol -
şeviklərin Naxçıvana gəlməsi ilə di-
yarın müstəqil dövlətçilik arzusuna
növbəti dəfə əl qoyuldu. Adlarını
şanlı tariximizə qızıl hərflərlə yazmış
cümhuriyyət qurucularının yarımçıq
qalmış arzularını Azərbaycan xal-
qının ümummilli lideri, dahi şəx-
siyyət Heydər Əliyev 70 il sonra –
1990-cı ilin noyabrında, məhz elə
Naxçıvan torpağından başlayaraq
reallığa çevirəcəkdi...
     Salonun növbəti guşəsində sərgi-
lənən əşyalar cümhuriyyət qurucula-
rından miras qalmış xatirə əşyalarıdır. 
    Ekspozisiyanın sonuncu bölmə-
sində təqdim olunan kitab və dərgilər
Araz-Türk Cümhuriyyətinin fəaliy-
yətinə həsr edilmiş elmi-publisistik
əsərlərdir.
    “Şərq qapısı” qəzeti vasitəsilə
muzeyə qiyabi ekskursiyamızı Nax-
çıvan Muxtar Respublikası Ali
Məclisinin Sədri cənab Vasif Talıbovun
muzey haqqında söylədiyi dəyərli
fikirlərlə yekunlaşdırmaq istərdim:
“Naxçıvan tarixinin, tanınmış
hərb xadimlərinin irsinin qorunub
saxlandığı Cəmşid Naxçıvanski
Muzeyi xalqın tarixi yaddaş sal-
naməsi, eyni zamanda vətənpər-
vərlik təliminin, dövlətçilik ənə-
nələrinin daşıyıcısı olan mədəniy-
yət mərkəzidir”.
    Cəmşid Naxçıvanski Muzeyinə
gəlin, yurdumun sərkərdə əzəmətini,
general mundirinin qoxusunu du-
yun – barıt, torpaq, məğlubedilməz-
lik – VƏTƏN qoxusunu!

Abasət NURİYEV
Cəmşid Naxçıvanski Muzeyinin 

direktoru

Tariximizə ekskursiya

Yarımçıq qalmış arzulardan Zəfər Gününə     Serbiya Respublikasının Zren-
janin şəhərində Dünya Şotokan Fe-
derasiyasının 28-ci dünya çempio-
natı keçirilib. Yarışda Naxçıvan
Muxtar Respublikası Karate-do Fe-
derasiyasının 3 idmançısı iştirak
edib. Onlardan ikisi mükafatçılar
sırasına düşə bilib. 
    12-13 yaş kateqoriyasında mü-
barizə aparan Yaqub Qəmbərov
(-43 kiloqram) “şobu ippon” və
“şobu sanbon” qaydaları üzrə 2 gü-
müş medal qazanıb. Digər təmsil-
çimiz Rafiq Hüseynli (-40 kiloqram)
isə 10-11 yaş kateqoriyasında “şobu
ippon” üzrə bürünc medala layiq
görülüb. 
    Federasiya idmançıları, həmçinin
Zəfər Gününə həsr edilmiş açıq
Bakı turnirinə də qatılıblar. Yekun
nəticələrə əsasən Naxçıvan koman-
dası medalların sayına və əyarına
görə (7 qızıl, 6 gümüş və 4 bürünc)
turniri ikinci sırada tamamlayıb. 
    Karateçilərimizdən Ayxan Mu-
sayev I, II və III yerlər olmaqla,
3 medal qazanıb. Vüsal Seyidov,
Qafar Hüseynli, Canər Abbaszadə,
Səma Bağırova, Gültac Cəfərova
və Sadiq Qənbərov qızıl medala
sahib olublar. Nərgiz Həsənli II və
III yerlər olmaqla, 2 medal əldə
edib. Fatimə Bədəlova, Sona Ba-
ğırova və Məhəmməd Bağırov gü-
müş, Həsən Səfərli, Saleh Qənbərov
və Abbas Əliyev bürünc medallara
layiq görülüblər.

Naxçıvan karateçiləri dünya
çempionatını üç medalla 

başa vurublar


